
  ЎЗБЕКИСТОН   РЕСПУБЛИКАСИ   НОМИДАН 
Ҳ    У   К    М

2019 йил январь ойининг 25 куни жиноят ишлари бўйича Сариосиё туман суди, Сариосиё туманидаги 4-сонли касбийлаштирилган ёнғин хавфсизлиги қисм биносида, очиқ сайёр суд мажлисида, судья А.Қ.Мирзаевнинг раислигида, А.Салимовнинг котиблигида, тарафлардан давлат айбловчиси Сариосиё туман прокурори ўринбосари Қ.Авазов, судланувчи У.Тоиров ва унинг ҳимоячиси “Сурхон Мезони” адвокатлик фирмаси адвокати А.Жабборова, фуқаровий даъвогари Ж.Кулбоевнинг иштирокида, У.Тоировга нисбатан 1-1911-1801/112 сонли жиноят ишини кўриб чиқди. Иш ҳужжатларига кўра,  

Тоиров Умед Солиевич (Toirov Umed Soliyevich), 1950 йил 12 январь куни Сариосиё туманида туғилган, миллати тожик, ўзбек тилини яхши билади, таржимонга мухтож эмас, Ўзбекистон фуқароси, маълумоти ўрта-махсус, оилали, 5 нафар фарзандлари бор, депутат эмас, муқаддам судланмаган,  вақтинчалик ишсиз, Сариосиё тумани, “Дашнобод” маҳалласи “Ўрикзор” қишлоғида яшайди, жиноят иши бўйича муносиб 
хулқ-атворда бўлиш ҳақидаги тилхат эҳтиёт чораси қўлланилган, айблов хулоса нусхасини 2018 йил 30 ноябрь куни олган.

Ўзбекистон Республикаси ЖКнинг 168-моддаси 3-қисми “в” банди ва                            28,211-моддаси 1-қисми билан айбланган.
Суд, судланувчи, фуқаровий даъвогари ва гувоҳларнинг кўрсатувларини тинглаб, жиноят иши ҳужжатларини ўрганиб чиқиб ва ишда мавжуд бўлган далилларга баҳо бериб, қуйидагиларни 

                                  А Н И Қ Л А Д И :

[bookmark: _GoBack]У.Тоиров, фирибгарлик йўли билан бойлик орттириш мақсадида, ўз хизмат мавқеидан фойдаланиб, 2018 йил 18 октябрь куни соат 1700да фуқаро Ж.Кулбоевни тумандаги 4-сонли касбийлаштирилган ёнғин хавфсизлиги қисмига ўт ўчирувчи вазифасига вилоят кадрлар бўлимида ишловчи таниши орқали киритишни айтиб, уни алдаб, 1.000 АҚШ доллари талаб қилиб, ушбу пулларни ўзининг яшаш уйининг ҳовлисида олган вақтида Департаментнинг Сариосиё туман бўлими ҳамда Сариосиё туман прокуратураси ходимлари томонидан ашёвий далиллар билан ушланган.
Суд-кимёвий экспертизасининг 2018 йил 23 октябрь кунидаги 
155-сонли эксперт хулосасига кўра, ходиса содир бўлган жойдан ашёвий далил сифатида олинган ва тақдим этилган 2 дона 100 купюралик LB 01073120 X B2,  LB 75152433 J B2 бўлган қиймати 200 АҚШ доллари кимёвий ишлов берилганлиги, У.Тоировнинг ҳар иккала қўл ва кафтлари, бўйин қисми ва эгнида бўлган “Адидас” номли спорт кийимининг чап чўнтагидан суртиб олинган бинт намуналаридаги суртмалар тақдим қилинган кукун ва махсус қалам ёзувлари билан ўзининг хусусиятларига кўра 
бир-бирига турдошлиги кўрсатилган.
Судланувчи У.Тоиров суд муҳокамасида айбига қисман иқрорлик билдириб, 2016 йил баҳор ойларида Ж.Кулбоев уни олдига келиб, унга вилоят ИИБ ЁХБ кадрлар бошқармасидан Шухрат жўнатганлигини, ёнғин хавфсизлиги бўлимига ишга кирмоқчи эканлигини айтганлигини, Ж.Кулбоевга иш ўрни йўқлигини айтиб жавоб бериб юборганлигини, орадан бир йил ўтгач Ж.Кулбоев яна ишга кириш масаласида келганлигини, уларда бўш иш ўрни бўлмаганлиги сабабли рад жавобини берганлигини, 2018 йил сентябрь ойида Ж.Кулбоев яна иш жойига келиб, ишга кириш масаласида келганини, ишга қабул қилса 1000 доллар харажатига беришини айтганлигини, Ж.Кулбоевга пулини қарз сифатида олиб, бўш жой бўлганидан сўнг ишга қабул қилишга чақиришини айтганлигини, 2018 йил 18 октябрь соат 1700ларда Ж.Кулбоев унинг яшаш ўйига келиб, 1000 АҚШ долларини олиб келганлигини айтганлигини, ҳовлисида Ж.Кулбоевдан 1000 АҚШ долларни қарзга олиб, иши ҳал бўлмаса қайтариб беришини тушунтирганлигини, шундан сўнг Департамент ва прокуратура ходимлари холислар иштирокида уйига кириб келишиб, ўзларини таништиришганлигини, кейин улар ундан Ж.Кулбоевдан пул олган ёки олмаганини сўраганларида, Ж.Кулбоевдан олган 1000 АҚШ долларини спорт кийимини чўнтагидан олиб, прокуратура ходимларига тақдим қилганлигини, улар ҳолатга ойдинлик киритиш мақсадида уни туман прокуратураси биносига таклиф қилишганлигини, туман прокуратураси биносида холислар иштирокида кўздан кечириш ҳаракатлари ўтказилганлигини, унинг чап ва ўнг қўлидан, юз қисмидан, бўйин сохаси ва спорт кийимини чап чўнтагидан намуналар олишганлигини, сўнг у олган 1000 АҚШ доллари ва олинган намуналар махсус аппарат ёрдамида кўздан кечирилганида ялтироқ излар борлиги аниқланиб, холислар иштирокида махсус пакетларга солиниб, муҳрланганлигини, Департаментнинг Сариосиё туман бўлимида тегишли ҳужжатлар расмийлаштирилганлигини, Ж.Кулбоевга 1000 АҚШ долларини олиб вилоят ИИБ ЁХБ кадрлар билан ишлаш гуруҳи инспектори Ш.Зиёдуллаев орқали ишга жойлаштираман деб айтмаганлигини, Ж.Кулбоевни ишонтириш учун кадрлар бошқармаси инспектори П.Мирбоевга бераман деб айтмаганлигини, уша вақтда қўрқанидан нотўғри ёзиб берганлиги, аслида 1000 АҚШ долларини Ж.Кулбоевдан қарзга олганлигини, унга нисбатан ҳеч ким тазйиқ ўтказмаганлигини, қилган ишидан пушаймонлигини, уни оилавий аҳволини инобатга олиб, қонуний енгиллик бериш тўғрисида кўрсатув берди. 
Фуқаровий даъвогар Ж.Кулбоев судда ёнғин хавфсизлиги  хизматига ишга кириш мақсадида 2018 йил 9 июль куни Сароисиё тумани Шарғун шаҳарчасида жойлашган ёнғин хавфсизлиги хизмати бўлимга қисм бошлиғи У.Тоировга бориб учрашиб, оғзаки мурожаат қилганлигини, У.Тоиров унга ишга кириш учун пул бермаса ҳал бўлмаслигини айтганлигини, ишга қабул қилиши эвазига 1000 АҚШ доллар сўраганлигини, У.Тоиров унга 1000 АҚШ долларини олиб вилоят ИИБ ЁХБ билан ишга олиш масаласини гаплашишини айтганлигини, 1000 АҚШ доллари беришга уни моддий имконияти йўқлиги сабабли Денов туман халқ қабулхонасига бориб, уни ёнғин хавфсизлиги хизматига ишга киришига амалий ёрдам беришини сўраб, Ўзбекистон Республикаси Президентига мурожаатнома ёзганлигини, Денов туман прокуратураси унинг мурожаатини ўрганиб чиқиб, уни Сариосиё туман иқтисодий жиноятларга қарши кураш департаментига бориб учрашишини айтишганлигини, Департаментнинг Сариосиё туман бўлим бошлиғига келиб учрашиб, У.Тоиров ишга олиш учун 1000 АҚШ доллари сўраётганини айтганлигини, департамент ходимлари бу ҳолатга ойдинлик киритиш мақсадида уни овоз ёзиш ускунаси билан У.Тоировни олдига жўнатишганлигини, У.Тоиров унга сўралган 1000 АҚШ долларини топмаса ишга киролмаслигини айтганлигини, бундан кейин ҳам бир неча маротаба борганида шу гапларни айтганлигини, 2018 йил 18 октябрь куни департамент ходимлари холислар иштирокида У.Тоировга бериш учун 1000 АҚШ долларига кимёвий ишлов бериб, унга тақдим қилишганлигини, пулларни олиб У.Тоировнинг яшаш хонадонига борганлигини, У.Тоировни қўлига 1000 АҚШ долларини берганлигини, уни уйидан чиқиб, тадбир иштирокчиларига шартли ишора берганлигини ва ўзи воқеа жойидан кетиб қолганлигини, ҳозирда У.Тоиров ундан кечирим сўраганлиги учун унга нисбатан даъвоси йўқлигини билдириб, кўрсатув берди.
Гувоҳ Ж.Қосимов судда, 2018 йил 18 октябрь куни Сариосиё туман прокуратураси биносининг олдидан ўтиб кетаётганида уни фуқаролик кийимида бўлган шахслар ўзларини департаментнинг Сариосиё туман ходимлари деб таништиришиб, бир иш юзасидан холис бўлиб иштирок этишини сўрашганлигини, у рози бўлиб улар билан биргаликда Сариосиё туман прокуратураси биносига кирганлигини, у ерда ундан ташқари яна бир холис бўлганлигини, уларга Ж.Кулбоевни Ўзбекистон Республикаси Президентининг халқ қабулхонасига ёзган аризаси ўқиб эшиттирилганлигини, сўнг 1000 АҚШ доллари мутахассис томонидан махсус аппарат билан текшириб кўрилганида, бирор бир излар, кимёвий қалам ёки суюқликлар билан ёзилган ёзувлар борлиги аниқланмаганлигини, сўнг 1000 АҚШ долларига кимёвий кукун билан ишлов берилиб, 2 дона 100 АҚШ доллари купюрасига махсус қалам ёрдамида “Пора 18.10.18 йил” ёзувлари ёзилганлигини, департамент ходимлари уларни иштирокида Ж.Кулбоевга овоз ёзиш мосламасини ва 1000 АҚШ долларини беришиб, уни автомашинада У.Тоировнинг яшаш уйини яқинига олиб бориб, тушуришиб, кузатувга олишганлигини, Ж.Кулбоев У.Тоировнинг яшаш уйига кириб кетганлигини, орадан бироз вақт ўтиб Ж.Кулбоев дарвозадан чиқиб, тезкор гуруҳга шартли белги берганидан сўнг тезкор ходимлар билан бирга У.Тоировни хонадонини ҳовлисига киришганлигини, тезкор гуруҳ У.Тоировга ўзларини таништиришганлигини, Ж.Кулбоевдан 1000 АҚШ долларини олганини айтиб, ўзини кийиб юрган қора рангли “Адидас” спорт кийимининг чап чўнтагидан 100 купюрадаги 1000 АҚШ долларини олиб кўрсатганлигини, мутахассис томонидан ёруғлик кўплиги ва ноқулайлиги сабабли махсус аппаратни ишлатишни имконияти йўқлиги билдирилганлигини, шу ерда суриштирув ҳаракатлари тўхтатилиб, Сариосиё туман прокуратурасига келишганлигини, туман прокуратураси биносида холислар иштирокида кўздан кечириш ҳаракатлари ўтказилганлигини, У.Тоировнинг чап ва ўнг қўлидан, юз қисмидан, бўйин соҳаси ва спорт кийимини чап чўнтагидан намуналар олишганлигини, сўнг У.Тоиров тақдим қилган 1000 АҚШ доллари ва олинган намуналар махсус аппарат ёрдамида кўздан кечирилганида ялтироқ излар борлиги аниқланиб, уларни иштирокида махсус пакетларга солиниб, муҳрланганлигини, департаментнинг Сариосиё туман бўлимида барча тегишли ҳужжатлар расмийлаштирилганлигини, тадбир давомида ноқонуний ҳаракатлар бўлмаганлиги ҳақида кўрсатув берди.
Гувоҳ Ш.Зиядуллаев судда, У.Тоировни илгаридан танишлигини, 
у билан шахсий адовати йўқлигини, У.Тоиров унга бир неча маротаба телефон орқали қўнғироқ қилганлигини, қўнғироқларига жавоб бермаганлигини, бунга сабаб У.Тоиров кўп маротаба номзодларни ишга олиш масаласида телефон қилганлигини, У.Тоировга доим номзодлар ўрганилябди деб жавоб берганлигини, Ж.Кулбоевни ишга олинганидан кейин таниганлигини, унгача уни кўрмаганлигини, Ж.Кулбоевдан ҳужжатларини у қабул қилмаганлигини, Ж.Кулбоев ҳужжатларини у ишда бўлмаган вақтида топшириб кетганлигини, У.Тоировдан ишга қабул қилиш учун пул ёки бошқа моддий қимматликлар талаб қилмаганлигини, У.Тоиров жиноят содир қилганлиги сабабли ишдан бўшатилганлигини  билдириб, кўрсатув берди.
	Судланувчи У.Тоиров суд мажлисида айбига қисман иқрорлик билдириб, “Мен Ж.Кулбоевдан 1000 АҚШ долларини олиб, вилоят ИИБ ЁХБ кадрлар билан ишлаш гуруҳи инспектори П.Мирбоев орқали сени ишга жойлаштираман” деб айтмаганлигини, ўша вақтда қўрқанидан нотўғри ёзиб берганлиги ҳақида кўрсатма берган бўлсада, жиноят ишининг 20-иш варағидаги У.Тоировнинг ёзган пушаймонлик аризаси, жиноят ишининг 91-93 варақларидаги адвокат Л.Боймирзаева иштирокида У.Тоировни айбланувчи тариқасида сўроқ қилиш баённомаси билан ўз тасдиғини топганлиги сабабли суд У.Тоировнинг юқоридаги важларини жиноий жавобгарлигини енгиллаштириш мақсадида келтирган важлар деган хулосага келиб, унинг ушбу важларини рад қилишликни лозим топди.
Суд, давлат айбловчисининг хулосасини, судланувчи У.Тоировнинг кўрсатуви ҳамда унинг ҳимоячиси адвокат А.Жабборованинг фикрини тинглаб, унинг айби ўзининг қисман иқрорлик билдириб берган кўрсатмаларидан ташқари, унинг пушаймонлик аризаси, 
Сурхондарё вилоят ИИБ эксперт-криминалистика бўлимининг хулосаси, гувоҳларнинг кўрсатмалари, сўроқ баённомалари ва иш ҳужжатларида тўпланган далиллар билан исботланган деб ҳисоблайди.
Суд, дастлабки тергов органи томонидан У.Тоировнинг жиноий ҳаракатлари Ўзбекистон Республикаси ЖКнинг 168-моддаси 3-қисми           “в” банди ва 28,211-моддаси 1-қисми билан тўғри квалификация қилинган деб ҳисоблайди, чунки у фирибгарлик, яъни алдаш ёки ишончини суиистемол қилиш йўли билан ўзганинг анча миқдордаги мулкини ёки мулкига бўлган ҳуқуқни қўлга киритиш жиноятини хизмат мавқеидан фойдаланган ҳолда содир этиш ҳамда пора бериш, яъни давлат органи, давлат иштирокидаги ташкилот ёки фуқароларнинг ўзини ўзи бошқариш органи мансабдор шахсига мазкур мансабдор шахснинг ўз хизмат мавқеидан фойдаланган ҳолда содир этиши лозим ёки мумкин бўлган муайян ҳаракатни пора берган шахсниниг манфаатларини кўзлаб бажаришини ёки бажармаслигини эвазига қонунга хилоф эканлигини билиб туриб бевосита ёки воситачи орқали моддий қимматликлар бериш ёки уни мулкий манфаатдор этишига далолатчилик қилиш жиноятини содир қилган.
	Ўзбекистон Республикаси ЖКнинг 7-моддасида “Жиноят содир этган шахсга нисбатан у ахлоқан тузалиши ва янги жиноят содир этишнинг олдини олиш учун зарур ва етарли бўлган жазо тайинланиши ёки бошқа ҳуқуқий таъсир чораси қўлланилиши кераклиги”, ушбу Кодекснинг 8-моддасида “Жиноят содир этишда айбдор бўлган шахсга нисбатан қўлланиладиган жазо ёки бошқа ҳуқуқий таъсир чораси одилона бўлиши, яъни жиноятнинг оғир енгиллигига, айбнинг ва шахснинг ижтимоий хавфлилик даражасига мувофиқ бўлиши лозимлиги” кўрсатилган. 
	Суд, судланувчи У.Тоировнинг жиноий ҳаракатларини муҳокама қилиб, унинг қилган ишидан чин кўнгилдан пушаймонлигини, оилавий аҳволини, фуқаровий даъвогарнинг даъвоси йўқлигини жазони енгиллаштирувчи ҳолат сифатида баҳолаб, жиноятни  ғаразли ва бошқа паст ниятларда содир этганлигини жазосини оғирлаштирувчи ҳолат деган хулосага келади.
	Ўзбекистон Республикаси Олий суди Пленумининг 2006-йил                           3-февралдаги “Судлар томонидан жиноят учун жазо қўллаш амалиёти тўғрисида”ги 1-сонли қарорининг 45-бандига биноан, “Жиноят кодексининг 45-моддасига мувофик, айбдор ўзи эгаллаган лавозим ёки хизмат фаолияти билан бевосита боғлиқ ҳолда жиноят содир этган ҳар бир ҳолда, суд, жиноятнинг хусусиятидан келиб, у ёки бу мансабни эгаллаш ёки муайян фаолият билан шуғулланиш ҳуқуқидан маҳрум қилиш масаласини муҳокама қилиши шартлилиги” кўрсатилганлигини инобатга олиб, суд У.Тоировни муайян ҳуқуқдан маҳрум қилишликни лозим топди.
Суд, судланувчи У.Тоировга нисбатан жазо тури ва миқдорини белгилашда Ўзбекистон Республикаси Олий суд Пленумининг 2006 йил 
3 февралдаги “Судлар томонидан жиноят учун жазо тайинлаш амалиёти тўғрисида” ги 1-сонли Қарорининг 1-бандида судларнинг эътибори жиноят учун жазо тайинлашда қонунийлик, инсонпарварлик, одиллик ва жавобгарликнинг муқаррарлиги принципларига қатъий амал қилишга қаратилиши лозимлиги белгиланганлигини, шунингдек, 26-бандида озодликдан маҳрум қилиш жазо тариқасида оғир ва ўта оғир жиноятлар содир этган шахсларга қўлланиши мумкинлиги белгиланганлигини назарда тутиб, шу билан бирга, ушбу Пленум Қарорининг 37-бандига мувофиқ, унинг жазосини енгиллаштирувчи барча ҳолатларни, хусусан оилада ягона боқувчи эканлигини, қарамоғида фарзандлари борлигини, маҳалла фуқаролар йиғини томонидан ижобий тавсифланганлигини, фуқаровий даъвогарнинг даъвоси йўқлигини, вилоят ИИБ ЁХБ бошлиғининг илтимосномасини, Сариосиё тумани “Халқобод” маҳалла фуқаролар йиғини раисини илтимосномасини, содир этилган жиноятнинг ижтимоий хавфлилик хусусиятини жиддий камайтирувчи ҳолатлар деб ҳисоблаб, унга нисбатан Ўзбекистон Республикаси ЖКнинг 168-моддаси  3-қисми “в” банди санкциясида назарда тутилган ахлоқ тузатиш ишлари жазоси ва ЖКнинг 28,211-моддаси 
1-қисми билан ЖКнинг 57-моддасини қўллаб, модда санкциясида назарда тутилмаган ахлоқ тузатиш ишлари жазоси тайинлашни лозим топди.
Суд, иш юзасидан тадбир ўтказиш учун олинган 1000 АҚШ долларини Иқтисодий жиноятларга қарши курашиш Департаменти Сурхондарё вилоят бўлимига қайтарилганлигини инобатга олишни ҳамда далилий ашё сифатида олинган ва жиноят ишлари бўйича Сариосиё туман судида сақланаётган махсус қалам намунасини, махсус кукун намунасини, тоза бинт намунасини, У.Тоировнинг ўнг ва чап қўлларидан, юз ва бўйин соҳаларидан ҳамда “Адидас” номли спорт кийимининг чап чўнтагидан олинган суртмаларни йўқ қилишни лозим топди.
Ўзбекистон Республикаси ЖПКнинг 454-457, 462, 463-моддаси               3-қисмининг 6-банди, 465-468, 471-474-моддаларига амал қилиб, суд 

                           Ҳ   У  К  М    Қ И Л Д И :

Тоиров Умед Солиевич (Toirov Umed Soliyevich) Ўзбекистон Республикаси ЖКнинг 168-моддаси 3-қисми        “в” банди ва 28,211-моддаси 1-қисмида назарда тутилган жиноятларни содир этганликда айбли деб топилсин.
Тоиров Умед Солиевичга Ўзбекистон Республикаси ЖКнинг 168-моддаси 3-қисми “в” банди билан ЖКнинг 45-моддаси тартибида 1 (бир) йил муддатга мансабдорлик ва моддий жавобгарлик ишларида ишлаш ҳуқуқидан маҳрум қилиниб, иш ҳақининг  20 фоизини давлат даромадига ушлаб қолиш шарти билан 2 (икки) йил муддатга ахлоқ тузатиш ишлари жазоси, ЖКнинг 28,211-моддаси 1-қисми билан ЖКнинг  57-моддасини қўллаб иш ҳақининг 15 фоизини давлат даромадига ушлаб қолиш шарти билан 2 (икки) йил муддатга ахлоқ тузатиш ишлари жазоси тайинлансин.
Ўзбекистон Республикаси ЖКнинг 59-моддаси тартибида, тайинланган жазоларни қисман қўшиб, Тоиров Умед Солиевичга 1 (бир) йил муддатга мансабдорлик ва моддий жавобгарлик ишларида ишлаш ҳуқуқидан маҳрум қилиниб, иш ҳақининг 20 фоизини давлат даромадига ушлаб қолиш шарти билан 3 (уч) йил муддатга ахлоқ тузатиш ишлари жазоси тайинлансин.
Жазо ушбу турдаги жазолар ижросини назорат қилувчи органлар белгилаб берадиган жойларда ўтаттирилсин.
Жазони ўташ муддати ҳукм ижрога қаратилиб, иш ҳақидан белгиланган фоиз суммаси давлат даромадига ушланган кундан бошлаб ҳисоблансин.
Ҳукм ижросини назорат қилиш Сариосиё туман ИИБ зиммасига юклатилсин.
Тоиров Умед Солиевичга нисбатан танланган муносиб хулқ-атворда бўлиш ҳақидаги тилхат эҳтиёт чораси ҳукм қонуний кучга киргач бекор қилинсин.
Иш юзасидан тадбир ўтказиш учун олинган 1000 АҚШ доллари Иқтисодий жиноятларга қарши курашиш Департаменти Сурхондарё вилоят бўлимига қайтарилганлиги инобатга олинсин.
Иш юзасидан далилий ашё сифатида олинган ва жиноят ишлари бўйича Сариосиё туман судида сақланаётган махсус қалам намунаси, махсус кукун намунаси, тоза бинт намунаси, У.Тоировнинг ўнг ва чап қўлларидан, юз ва бўйин соҳасидан ҳамда “Адидас” номли спорт кийимининг чап чўнтагидан олинган суртмалар ҳукм қонуний кучга киргач йўқ қилинсин.
Ҳукмдан норози томон ҳукм эълон қилинган кундан бошлаб 10 кун муддат ичида, судланувчи ва фуқаровий даъвогари ҳукм нусхасини қўлга олган кундан бошлаб шу муддат ичида жиноят ишлари бўйича Сариосиё туман суди орқали жиноят ишлари бўйича Сурхондарё вилоят судига апелляция тартибида шикоят, ҳукм қонуний кучга киргач, кассация тартибида шикоят, прокурор протест келтиришга ҳақлидирлар.


Раислик қилувчи         	    (имзо)     		А.Қ.Мирзаев
Аслига   тўғри :





















































